
Җөмлә төзелешен тикшерүдә, җөмләне кисәкләргә таркатып, аларның үзенчәлекләрен һәм үзара мөнәсәбәтләрен өйрәнү аеруча әһәмиятле. Татар телендә җөмлә кисәкләрен өйрәнү һәм аларны төркемләү рус грамматикасы йогынтысында эшләнә. XIX  йөздә үк инде баш һәм иярчен кисәкләрне аерып карыйлар. 

Бүгенге көндә баш кисәкләргә – ия һәм хәбәр, иярчен кисәкләргә – аергыч, тәмамлык, хәл һәм аныклагыч, модаль кисәкләргә эндәш һәм кереш сүзләр керә. Сүзләр бәйләнешенә мөнәсәбәттә караганда, хәбәрлекне генә белдерүче кисәкләр буларак, ия һәм хәбәр беренче дәрәҗәле кисәкләр булалар, ягъни алар сөйләм оештыруда беренче дәрәҗәдәге рольне уйныйлар. Үзара төгәлләүле мөнәсәбәткә кергән сүзләрнең иярүчесе буларак, аергыч, тәмамлык һәм хәл икенче дәрәҗәдәге кисәкләр, чөнки сөйләм оештыруда икенче дәрәҗәдәге рольне уйныйлар. Аныклаулы бәйләшештәге сүзләрнең иярүчесе буларак, аныклагыч өченче дәрәҗәдәге рольне уйный. 

Беренче һәм икенче дәрәҗәдәге җөмлә кисәкләре башлангыч сыйныфтан ук өйрәнелә, ә аныклагыч белән без җиденче сыйныфта гына таныштык. 
Ияртүче кисәктән соң килеп, аңа аныклык кертә торган кисәк аныклагыч дип ала. Аныклагычлар җөмләдә төрле сүз төркемнәре белән бирелгән кисәкләрнең мәгънәләрен төгәлләп, аныклап киләләр
.

Җөмлә кисәге буларак, аныклагычны җөмләләрдән эзләп табу шактый гына кыенлыклар тутырды. Шуңа күрә бу җөмлә кисәге турында “Аныклагыч һәм аның җөмләдәге роле” дигән темага эзләнү – тикшеренү эше алып барырга уйладым. Максатым – татар теле буенча белемнәрне тирәнәйтү, тел галимнәренең аныклагыч һәм аның төрләре турындагы хезмәтләрен өйрәнү.

Бурычларым:

1. Аныклагычларның өйрәнелү тарихын ачыклау;

2. Аныклагычларның фәндә тикшерелү үзенчәлеген өйрәнү;

3. Мәктәп программасында аныклагычларның өйрәнелү дәрәҗәсе;

4. Әмирхан Еники һәм Мөхәммәт Мәһдивнең әсәләрендә аныклагычларның кулланылыш дәрәҗәсен чагыштыру.
Эзләнү ысулларым:

- мәгълүмат туплау;

- мәгълүматны эшкәртү;

- мәгълүматны чагыштыру
Эзләнү объекты:  аныклагыч турында галимнәрнең фәнни хезмәтләре
Эзләнү предметы:
· Әмирхан Еники һәм Мөхәммәт Мәһдиев әсәрләре
Гипотеза 

Мине тел галимнәренең, бигрәк тә М.З.Зәкиевның, аныклагыч турындагы хезмәтләре кызыксындырды. Аның “Татар синтаксисы” китабында аныклагычлар турында шактый тулы материал бирелгән. Эзләнү эшемдә мин аныклагыч, аның төрләре, үзенчәлекләрен, Әмирхан Еники һәм Мөхәммәт Мәһдиев әсәрләре аша  аныклагычларның җөмлә төзүдәге ролен күрсәтергә телим.

АНЫКЛАГЫЧЛАРНЫҢ ӨЙРӘНЕЛҮ ТАРИХЫ
60 нчы елларга кадәр аныклагычлар аерым кисәк буларак өйрәнелмиләр, аларны телчеләр күп очракта бөтенләй күрми үтәләр, яисә кайсы кисәккә ияреп килүеннән чыгып, баш  яки иярчен кисәкләрнең берсе итеп карыйлар. Ә исем белән бирелгән аныклагычларның исә, аергычның бер төре итеп, өстәмә сүз термины астында тикшереп киләләр. Өстәмә сүз, үз чиратында, рус телендәге приложение белән тәңгәлләштерелә. Болай эшләү, һичшиксез, зур хата иде. Чөнки рус телендә булган приложениеләр татар телендә бөтенләй юк, алар безнең телдә шул ук аергыч белән биреләләр. Мәсәлән,  рус телендәге девочки – подростки, разведчики – саперы, пароход “Чапаев”, женщины – колхозницы, , школа – интернат, летчик – космонавт, летчик – испытатель, выставка – продажа кебек тезмәләрдәге приложениеләр татар телендә гадәти аергычлар белән биреләләр: үсмер кызлар, сапер разведчиклар, “Чапаев” пароходы, колхозчы хатын – кызлар,  интернат мәктәп, очучы космонавт, очучы – сынаучы, күргәзмә – сәүдә. Болар арасында очучы – космонавт, очучы – сынаучы, күргәзмә – сәүдә кебек приложениеле тезмәләр татар теленә шул килеш күчерелгәндә, алардагы ике сүзнең ике кисәк итеп түгел, бәлки икесе дә тулы килеш бер кисәк, бер лексик берәмлек итеп таныла. Шулай итеп, татар телендә приложениегә туры килә торган кисәкләр юк.

 “Аныклагыч аерым бер кисәк була алмый, чөнки аныкланмыш белән бер үк сорауга җавап була, шулай булгач аның үзенә генә хас синтаксик функциясе юк” дигән фикер дә бар. Болай раслау үзенең нигезе белән үк ялгыш. Ул аныклагычны аныкланмышка түгел, бәлки аныкланмыш ияргән кисәккә каратудан килеп чыккан. Мәсәлән: Бигрәк тә Хафазам – кара күзкәемне сагындым (Ә.Еники) дигән җөмләдә Хафазам һәм кара күзкәемне кисәкләрен икесен дә сагындым кисәгенә каратып, аларга шуннан чыгып сорау куйсак, алар икесе дә кемне? соравына җавап бирергә һәм шуның өчен тиңдәш кисәкләр дип танылырга тиеш. Димәк, китерелгән мисалда аныклагыч та, аныкланмыш та бер үк сорауга җавап була дип әйтү ялгыш. Дөресе болай була: Хафазам кисәге  турыдан – туры сагындым кисәгенә буйсына һәм кемне? соравына җавап була. Кара күземне кисәге исә, аныклагыч  буларак берьюлы ике кисәккә иярә: беренче чиратта аныкланмышка (ягъни Хафазам кисәгенә) һәм шуның аркылы хәбәргә. Менә шуны истә тотып, кара күземне кисәгенә (аныклагычка) Хафазам кисәгеннән (аныкланмыштан) чыгып, ягъни кемне? соравын куярга кирәк. Димәк, аныклагыч белән аныкланмыш икесе ике төрле сорауга җавап бирәләр, икесе ике төрле синтаксик функцияне үтиләр. Шулай булгач, аныклагычның үзенә генә караган синтаксик функциясе бар һәм ул – җөмләнең аерым бер кисәге. Рус телендә дә аныклагычка туры килә торган уточнение дигән кисәк җөмләнең аерым бер иярчен кисәге итеп карала
. Ләкин рус теленең мәктәп дәреслегендә уточнение аерым алынмаган, аларның күбесе приложение янында каралганнар. 
Димәк, татар телендә аныклаулы мөнәсәбәткә кергән сүзләрнең иярүчесен аныклагыч дип аерым иярчен кисәк итеп алырга кирәк. Ул теләсә нинди сүз төркеме белән бирелгән теләсә нинди баш һәм иярчен кисәккә иярә. Аныклагыч алдыннан, аны аныкламышка бәйләп, ягъни, икенче төрле  әйткәндә, башкача, шул исәптән, бигрәк тә, аеруча, яки, мәсәлән сүзе килә, яисә бу сүзләрнең берсен куеп карау мөмкинлеге була. Аныклагыч ягъни сүзе белән килгән теләсә нинди сорауга җавап була: ягъни  кем? ягъни нишли? ягъни  кайда? һ.б.ш.

Филология фәннәре кандидаты Николай Максимовның “Аныклаулы атамалар” дигән мәкаләсендә аныклагыч турында: “XX гасырның 60 ынчы елларына кадәр тел галимнәре татар телендәге исем белән бирелгән аныклагычларны, аергычның бер төре итеп, өстәмә сүз термины астында тикшереп килде. Өстәмә сүз, үз чиратында, рус телендәге приложение белән тәңгәлләштерелде. Болай эшләү, һичшиксез, зур хата иде. Чөнки исем белән бирелгән аныклагычларны һәм аныклаулы атаманың кайсыдыр компонентын аергычлар рәтендә карарга ярамаган кебек, өстәмә сүзләр рәтендә карау да ялгыш булыр иде”
. Ә КДУ доценты Флера Сафиуллина “VII класс өчен дәреслек” дигән мәкаләсендә
 аныклагыч темасына бәя бирә. Ул материалның байлыгын, төрле орфограммалар бирелүен, тыныш билгеләре куюга уңышлы мисаллар китерелүен, теманың тулы яктыртылуын, төрле җөмләләрнең, схемаларның күплеген күрсәтеп үтә.
АНЫКЛАГЫЧНЫҢ ФӘНДӘ ТИКШЕРЕЛҮЕ
Аныклагыч фәндә шактый катлаулы тикшерелә. Аныклагычларны  кайсы сүз төркеме белән бирелеүнә карап, ике төргә бүләләр: фигыльләр һәм фигыльдән башка сүзләр белән бирелгән аныклагычлар.

Фигыльдән башка сүзләр белән бирелгән аныклагычлар исемнәр, саннар, рәвешләр һәм алмашлыклар белән бирелгән кисәкне ачыклыйлар. Алар фигыльләр белән бирелгән аныклагычларга караганда элегрәк тикшерелә башлаганнар, һәм шул ук вакытта ук инде аларга өстәмә сүз дигән исем бирелгән. Ләкин аларны аергычның бер төре дип карап ялгыш эшләгәннәр. Чөнки алар, күбрәк исем белән бирелгән кисәкне ачыклап килүләре белән аергычыларга бераз якынлык күрсәтсәләр дә, алардан иң төп үзенчәлекләре  белән бик нык аерылалар. 

Аергычлардан аермалы буларак, бу төр аныклагыч: зат һәм күрсәтү алмашлыкларын аныклый, үзе буйсынган кисәктән соң килә, аныкланмыш белән бергә, бер уртак кисәккә карый, шуның аркасында, кагыйдә буларак, аныкланмыш белән ярашып килә.

Мәсәлән, Җаппар – былтыр гына бригадир булып эшли башлаган яшь егет, баядан бирле нидер кычкыра иде (Ә.Еники) 
Ләкин аныкланмышка аерым басым ясамаганда, ул – аныклагыч белән ярашмаска да мөмкин. Мәсәлән: Сез батыр сугышчыларны (сезне, батыр сугышчыларны) халкыбыз бервакытта да онытмас. (В.)

Димәк, аныкланмышка бәйләнү ягыннан караганда, аныклагыч ике төрле: аныкланмышка ярашкан аныклагыч һәм аныкланмышка ярашмаган аныклагыч була. Ярашкан аныклагыч – аерымланып, ярашмаганы аерымланмыйча килә.

 Мәгънә ягыннан да беренче аныклагычлар ике төрле булалар: мәгънә күләме аныкланмыш мәгънәсе белән бер үк булган аныклагыч, мәгънә күләме аныкланмыш мәгънәсеннән таррак булган аныклагыч.

Мәгънә күләме аныкланмыш мәгънәсе белән бер үк булган аныклагыч алдында ягъни, икенче төрле әйткәндә кебек сүзләр килә яки ул сүзләрне куеп карау мөмкинлеге була. Бу төр аныклагыч, аныкланмышка ярашмаска да, ярашырга да мөмкин.

1. Ярашмаган аныклагычларга мисаллар: Аяклы карт Ярми карт та килеп, бераз утырып китте (Г.И.) Аның кайгысын уртаклашты да, сүзне өзмәстән, туры совет башлыгы Шәңгәрәйгә борылды. (Г.И.) 
2.  Ярашкан аныклагычларга мисаллар: 

Шунда, мәктәп белән идарә арасында, аңа ике хатын очрады. (М.Мәһдиев.) Беренче кимчелеген (үзенчә “авыруын”) ташларга ул бер кат түгел, берничә кат сүз бирде. (Ә.Еники.)  

Мәгънә күләме аныкланмыш мәгънәсеннән таррак булган  аныклагыч белән аныкланмыш һәрвакыт ярашкан булалар һәм алар арасындагы бәйләнеш тезүле бәйләнешкә дә якын тора, ләкин монда ияртүле бәйләнеш ныграк сиземләнә. Мәсәлән, Һәм йөрүдән, туктаусыз хәрәкәттән үзенә бер ләззәт табучы уңган кыз Зәйтүнә чөйдән сырмасын эләктереп алды да чыгып та китте. (Ә. Еники). Сәкинәнең таләбе буенча түр башына, аның кырыена, финагент Дөрия дә утыртылган иде (М.Мәһдиев)


Фигыль белән бирелгән аныклагычлар фигыльләр белән бирелгән кисәкләрне аныклыйлар, шулай ук  аерым очракларда башка сүз төркеме белән бирелгән хәбәрне дә аныкларга мөмкиннәр. Мәсәлән, Аның каравы, кызның озын керфекле кара күзләре бик матур иде: сирәк күтәрелеп карый торган бу оялчан күзләрнең төбендә кешенең йөрәгенә кагылып китә торган ниндидер бер моңсу сагыш белән бергә бик яшерен кыюсыз дәрт чаткысы чагыла (Ә.Е.) дигән мисалда икенче төр аныклагыч сыйфат белән бирелгән хәбәрне ачыклый.


Икенче төр аныклагычлар аныкланмыш белән ярашкан булалар һәм һәрвакыт аерымланалар. Болар беренче төр аныклагычлар кебек үк, мәгънә ягыннан икегә бүленәләр.

1. Мәгънә күләме аныкланмыш мәгънәсе белән бер үк булып аңлашылмаган аныклагыч ягъни, икенче төрле әйткәндә кебек сүзләр белән килә яки анда ул сүзләрне кую мөмкинлеге була. Узган язда исә бүтән бер эш тапты: бәрәңге каравылларга куйды (Ә.Е). Ләкин председатель белән партком секретаре уртак тел турында уйлап та тормадылар: көндәлек эшне алып барырга кирәк иде. (М.М.)
2. Мәгънә күләме аныкланмыш мәгънәсеннән таррак булган аныклагыч. Мәсәлән, хәтта, аеруча, бигрәк тә, шул исәптән кебек сүзләр белән килә яки аныклагыч янына шул сүзләрнең берсен кую мөмкинлеге була. Мәсәлән, Тагын бер мәсьәлә боларны якынайтты: Рәифнең гаилә тормышы авыр (М.М.) Әнисенә ямьсез сүз әйтүчеләр дә табылды, бигрәк тә финагент Дөрия белән председатель Сәкинә аның әнисен еш елаттылар (М.М.)
МӘКТӘП ДӘРЕСЛЕКЛӘРЕНДӘ АНЫКЛАГЫЧНЫҢ УРЫНЫ
Аныклагыч мәктәптә 7 нче сыйныфта өйрәнелә. Программада аныклагычка 3 сәгать бирелгән
. 7 нче сыйныф дәреслегенең авторы – Разидә Гатаулловна Хәсәншина
. Альтернатив дәреслекнең авторлары - Бәйрәм Мифтахович Мифтахов һәм Гафур Масгутович Сөнгатов
. Ике дәреслектә дә аныклагычка зур урын бирелгән. Икесендә дә түбәндәге материаллар бирелгән.
1. Әлегә кадәр өйрәнелгән җөмлә кисәкләреннән тыш, җөмләдә тагын аныклагыч исеме белән йөртелә торган сүзләр дә була. Аныклагыч белән ачыкланып килә торган җөмлә кисәге аныкланмыш дип атала. Аныклагычлар астына ике катлы дулкынлы сызык (                ) сызыла дигән искә төшерелә торган грамматик билгеләмә бирелгән. Бу билгеләмәдән соң, мисаллар һәм схемалар урын алып тора. 
2. Мәктәп программасында шулай ук аныклагычларның аерымлануы һәм алар янында тыныш билгеләре дә үтелә. Бу тема истә тоту  өчен яңа кагыйдә белән башланып китә. Кагыйдәнең эчтәлеге түбәндәгедән гыйбарәт.

Аныкланмыш белән нинди дә булса грамматик формада ярашкан аныклагычлар аерымлана. Мәсәлән: Кызларның, бигрәк тә Нуриянең, күзләре сокланудан ялтырап китте. (Г.Ә.) иялек килешендә ярашкан.

Аныкланмыш белән бер грамматик формада булмаган аныклагыч аерымланмый. Мәсәлән: Сез батыр сугышчыларны халкыбыз бервакытта да онытмас (В) җөмләсендә аныкланмыш (сез) – баш килештә, ә аныклагыч (батыр сугышчыларны) төшем килешендә килгәннәр.

Билгеләү алмашлыклары (үз, бары, һәммәсе, бөтенесе...) һәм җыю саны белән белдерелгән җыйнак аныклагычлар да аерымланмый.  “Чапаев” фильмын без барыбыз бергә карадык;  Без өчәү тын гына ятабыз.

3. Функцияләреннән чыгып, аныклагычлар аныкламышыннан өтерләр, сызык, ике нокта һәм җәяләр кебек тыныш билгеләренең берсе белән аерып күрсәтелә.

I. Аныклагычлар өтерләр белән аерылып күрсәтелә: зат алмашлыкларын ачыклаганда (Ул, батыр егет, туган илебез чикләрен уяу саклый (М.Ә); алмашлык яки рәвеш белән белдерелгән аныкланмыш күләмен чикләгән очракта (Анда, тау астында, салкын чишмә бар ( Г.Галиев)); вакыт хәлләрен ачыклаган вакытта (Яшьләр һәркөнне диярлек, кичке сәгать тугызда, соңгы хәбәрләрне тапшыру вакытында, кыр станы янына радио тыңларга җыйналалар иде (Ф.Хөсни); Бәйләүче сүз белән килгән аныклагычлар (Ул командирның, бигрәк тә капитан Бушуевның, һәр сүзен диярлек хәтерли иде. (Г.Әпсәләмов))
II.  Исемне  башка бер атама аша ачыкланган аныклагыч алдыннан сызык куела. (Бу юлы да командирлар – офицерлар сугышчыларга дөрес юнәлеш биргәннәр иде (Г.Әпсәләмов))

III.Фигыль белән белдерелгән хәбәрне ачыклый торган аныклагыч алдыннан ике нокта куела. (Артиллерия залплары тагын йөзләрчә гитлерчыларны дөмектерде: юк итте)

IV. Аныкланмышны йә тәрҗемә итү, (Сквозняк (үтәли җил) йөри, сина салкындыр. (А.Г.)) яки аңа искәрмә ясау (Мин бу мәсьәләгә (кадрларны саклау мәсьәләсенә) артык игътибар  итүемне аңлатмакчы булам. ( М.Җ.), яисә аңлатма бирү тәртибендә (Бөек Ватан сугышы баһадиры Газинур Гафиятуллин Шөгер (хәзерге Лениногорск)) районында туган. (Г.Ә.) ачыкланган аныклагычлар җәяләр эченә алына.

V.  Җөмләне уку яки аңлау өчен кыенылк туганда, ике яктан да аныклагыч сызык белән аерып күрсәтелә: Сугыш вакытында аларны – тракторчыларны, терлек караучыларны, кырда эшләүчеләрне – хатын – кызлар һәм яшүсмерләр алмаштырды. (В. Павлов.)
Аныклагыч хәбәр алдыннан ук урнашкан очракта тыныш билгесе аныклагыч алдыннан гына куелырга мөмкин: Без түбәннән, тормышның төбеннән, күтәрелдек. (Г.И.) Без түбәннән – тормышның төбеннән күтәрелдек; Без түбәннән, ягъни тормышның төбеннән күтәрелдек.

Аныклагычларның аерымланулары һәм алар янында тыныш билгеләре дигән темада кагыйдәләр кыска күләмле, аңлаешлы итеп бирелгән. Тыныш билгеләренең куелуы да билгеле бер тәртиптә, гади, фикерләү сәләтләрен, мөстәкыйльлекне үстерүгә ярдәм итә торган итеп мисаллар белән дәлилләп аңлатылган. 
Аныклагыч темасына күнегүләр системасы җитәрлек. Минем уйлавымча, аныклагыч темасы буенча бирелгән күнегүләрдә фәнни нигез сакланган. Биремнәре төгәл, уйланылган, логик фикер йөртергә өйрәтә, шул ук вакытта сөйләү телен, сөйләм культурасын үстерүгә дә ярдәм итә.

ЯЗУЧЫНЫҢ СТИЛЬҮЗЕНЧӘЛЕГЕ.


Мин Әмирхан Еники һәм М.Мәһдиевнең әсәрләре белән танышып чыктым. Бу ике язучы да кайнар хисле, җор телле әдипләр. Бу язучылар күп санлы хикәяләре, повестьлары һәм әдәбият – сәнгать мәсьәләләренә багышланган мәкаләләре белән күпләргә якын. Аларның әсәрләрен уку җиңел, күңелле. Бу язучыларның әсәрләрендә стиленә карап, сүзләр, фразеологик әйтелмәләр, сүз формалары, аныклагычлар, сүзтезмәләр, җөмлә төрләре уңышлы кулланылган.


Әсәрләрне уку барышында аныклагычларны күзәтә бардым. Ике язучы да аныклагычларны шактый, күп кулланган. Аныклагычлар җөмләләрне тагын да тулыландыра, төгәл, аңлаешлы, матур яңгырашлы итә. Укучыларның сөйләм телен үстерүгә ярдәм итә.


 Ә.Еники белән М.Мәһдиевнең аныклагычны куллануда уртак ягы һәм аермалы яклары да бар. Уртак ягы шунда, алар икесе дә аныклагычны күп куллана. Ә аермалы ягы төрле аныклагычлар куллануда. Ә. Еники үзенең әсәрләрендә күбрәк фигыльдән башка сүзләр белән бирелгән аныклагычларны куллана. Мәсәлән: Син, Нургали, азык кытлыгыңнан чыгасың килсә, үзең башлап артыннан йөр. Шулай ук ул фигыльләр белән бирелгән аныклагычларны да куллана. Мәсәлән: Ул аның өстәл янына чыгып басуын күргәч тә чыраен сытарга мәҗбүр булды: юк, рәхим көтми иде ул аңардан. 


М.Мәһдиев күбрәк фигыльләр белән бирелгән аныклагычларны кулланган. Аның “Мәңгелек яз” дигән китабының беренче битендә үк бу төр аныклагычлар шактый күп кулланылган.  Мәсәлән:  Райкомнан бу урынга тәкъдим иткәндә Рәифкә әйттеләр: Гарафиевның дәрәҗә бик зур, син яшь кеше, менә синең партшколада алган белемең шунда сыналачак. Аның әсәрләрендә фигыльдән башка сүзләр белән бирелгән аныклагычларны да күзәтергә була. Мәсәлән: Гәр Хуторга бер финанский йорт кирәк – уку йорты булсын.


Мәгънә күләме аныкланмыш мәгънәсе белән бер үк булган аныклагычның аныкланмышка ярашмаган очракны ике язучы да сирәк кулланган. Мондый очракны табуы авыр булды.


Нәтиҗәдә, Ә.Еники да, М.Мәһдиев та аныклагычларны урынлы һәм уңышлы кулланган. Ә дөрес һәм матур итеп сөйли белү – кешенең гомуми культуралылыгының бер билгесе. 


Бу язучыларның әсәрләрендә җөмләләрнең тыгызлыгы, аларның төрле әйләнмәләр, кереш сүзләр һәм аныклагычлар белән тулыланганы күренә. Гомумән, Ә.Еники һәм М.Мәһдиев матур әдәбият стилен үстерүдә зур эш башкарган.

НӘТИҖӘ


Эшемне зур кызыксыну белән башкарып чыктым. Тел галимнәренең аныклагыч турында мәгълүматларын өйрәндем. ВУЗда һәм мәктәп программасында аныклагычларның ни дәрәҗәдә өйрәнелүен ачыкладым. Язучыларның әсәрләрен укып, аныклагычларны ничек куллануларын өйрәндем һәм билгеле бер нәтиҗәгә килдем:

1. Аныклагычлар, аныклаулы мөнәсәбәткә нигезләнеп җөмлә оештыруда өченче дәрәҗәдәге рольне уйныйлар. Аныклагычлар җөмләләрне тагын да тулыландыра, аңлаешлы, матур яңгырашлы итә. 

2.
Аныклагыч темасы мәктәп программасында да теоретик яктан тулы бирелгән, аңлаешлы, гади тел белән язылган, схемалар  уңышлы бирелгән, һәр кагыйдәгә күнегүләр системасы уңышлы сайланган. 

3. ВУЗда да, мәктәптә дә аныклагыч темасы фәнни принципка нигезләнгән. 

4. Язучылар да аныклагычны уңышлы кулланган.
Сөйләмнең дөреслелегенә, төгәллелегенә һәм аныклыгына ирешү өчен, кешенең фикер йөртүе, эзлекле, нигезле, ышандыргыч булырга, әдәби тел нормаларыннан читкә чыкмаска, стиленә карап, сүзләр, фразеологик әйтелмәләр, аныклагычлар, сүз формалары, җөмлә төрләре уңышлы сайланырга тиеш. 

